
Қазақ тілі мен әдебиеті пәнінің мұғалімі
 	        Ел Президентінің Қазақстан халқына жолдауында «Біз Қазақстанның барлық азаматтарының отаншылдық сезім мен өз еліне деген сүйіспеншілігін, адамгершілік сезімдерін дамытуға тиіспіз», – деп атап көрсеткен. Елбасының осындай міндеттерін орындау үшін мектеп табалдырығынан аттаған оқушылардың бойына имандылық, еліне, жеріне деген сүйіспеншілік сезімдерімен бірге сабырлылыққа, қайырымдылыққа, талаптылыққа, терең ойлылыққа т.б. қасиеттерге сабақта, сабақтан тыс кезде көркем шығармаларды оқыту арқылы оқушы бойына дарытуымыз керек.
       Көркем әдебиеттегі кейіпкерлердің іс – әрекеті, бейнелері, оқиғалары баланы сан-қилы сезімге түсіріп ойландырады, қуантады, кейбіреуінен аулақ болуға жетелейді. Сондықтан ғылыми жобамды жазуда педагог, жазушы, балалар әдебиетінің атасы – Ыбырай Алтынсариннің өмірі мен алдына қойған мақсаттары жайлы, сол мақсатты орындау жолындағы қыруар еңбектерін оқушы қауымға түсіндіруді мақсат еттім. Ыбырай шығармаларын бастауыш сыныптан бастап оқыту арқылы оқушыларды еңбек сүюшілікке, оқу, өнерге ұмтылушылыққа, Отанын, елін сүюшілік, талаптылық, жігерлілік, іздемпаздық, кішіпейілділік, махаббат, қайырымдылық, адамгершілік, жинақтылық т.б. жақсы мінез – құлықтарға тәрбиелеуді алдыма мақсат етіп қойдым.
Үлкен-кішіміздің қай-қайсысымыз болмасын балаларды білім алуға, ғылым-ілім үйренуге, талаптанып оқуға шақырған Ұлы Ұстаз Ыбырай Алтынсариннің "Бір Құдайға сиынып, Кел, балалар, оқылық, Оқығанды көңілге, Ықыласпен тоқылық", – деп басталатын өлеңін жатқа білеміз. Ал, сол өлеңнің "Бір Құдайға сиынып" деген жолын тек еліміз өз Тәуелсіздігін алған жылдардан бастап қана айтып, қосып жаза бастадық емес пе. Ұстаздың қай шығармасын алмайық, мысалы, "Таза бұлақ", "Бай баласы мен жарлы баласы", "Әке мен бала", "Бір уыс мақта" бәрі де жас ұрпақты мейірімділікке, адалдыққа, ізеттілікке, адамгершілікке, еңбекқорлыққа, білімділікке шақырады. Бүгінгі ақпараттық техника заманында да Ыбырай атамыздың шығармалары мәні мен мағынасы, тәлімдік-тәрбиелік, ағартушылық жағынан алғанда өзінің маңызын әлі жойған жоқ. Сонау 1861-1863 жылдары он тоғыз жастағы Ы.Алтынсарин қазақ балалары үшін Торғай өңірінде алғаш рет бір сыныптық мектеп ашу ісін қолға алып, әуелі оның үйін тұрғызудан бастағанының өзі – көзсіз ерлік деп айтуға болады. Жергілікті халықтан ақша жинап, мектепке керекті материалдар сатып алып, ата-аналардың көмегімен мектеп үйін тұрғызады. Оқу алғаш 1864 жылы қаңтар айында салтанатты түрде ашылып, той жасалады. Ыбырай 14 қазақ баласын оқуға қабылдайды. Олар мектеп жанынан салынған интернатта жатып оқитын болады. Өзінің осы істері жайында профессор Н.Ильминскийге 1864 жылдың қаңтарында жазған хатында былай дейді: "Осы жылы қаңтардың 8-і күні менің көптен күткен арманым орындалып, мектеп ашылды. Оған 14 қазақ баласы кірді, бәрі де жақсы, есті балалар…"
Ы.Алтынсариннің ағартушылық қызметі, шығармашылығының ұрпақ тәрбиесінде алар орны, маңызы зор.  Даланың дара ұстазы деген атқа лайық.
        Талай дана – данышпан, дарабоз тарихи тұлғаларды дүниеге келтірген дархан Қостанай топырағында ұлтымыздың алғаш білім қоңырауын соққан ұстаз Ыбырай Алтынсарин да туған.
Ағартушының өнегелі өмірі мен өрісі биік таланты бір кезде қандай  жарқын да жанды қасиеттерімен көрініп, қазақ мәдениетінің тарихында айқын іздерін қалдырса, қазір де сол асыл да абзал ерекшеліктерін өз бойында сақтауда. Мұның өзі заңды. Өйткені, әрбір ұлы адам адамзатпен бірге жасайтын мәңгі өшпес, ескірмес идеяларды көтереді. Мәдениетіміздің тарихында Ыбырай Алтынсарин дәл осындай үркердей санаулы санлақтардың бірі.
 	         Ы. Алтынсарин 1841 жылдың 20 қазанында қазіргі Қостанай облысының Затобол ауданында дүниеге келген. Әкесі Алтынсары ерте өліп, жастайынан атасы Балқожаның тәрбиесінде өскен. Осы атасының ықпалымен Ыбырай 1850 жылы Орынборда ашылған орыс - қазақ мектебіне оқуға алынады. Сабақты ерекше ынтамен оқыған ол 1857 жылы «өте жақсы» деген бағамен бітіреді.
          	Ыбырай мектепте қазақ балаларына білім мен тәрбие берудің басты құралы – оқулық деп санайды. Ол балаларға ана тілін аса ұқыптылықпен үйретеді, шағын көркем шығармалары арқылы оларды жақсы мінез-құлыққа баулуды көздейді. 
           Ы. Алтынсарин өз өлеңдерінде балаларды оқуға, білім алуға шақырса, ал мақалдары еңбекті сүюге, қадірлеуге, адамгершілікке, имандылыққа, адал достыққа, тазалыққа үйретеді. 
Ыбырай Алтынсарин ер балалармен қатар қазақ қыздарын да білімге тарту, оларға түрлі кәсіптік мамандық беру жөніндегі жұмыстарды алғаш ұйымдастырушы болғанын білеміз. Ер балалардың өзін оқытуға қырын қараған қытымыр заманда оның қыз балаларды оқыту, оларға арнап мектеп, интернаттар ашу қажеттігі туралы мәселе көтеріп, бұл ойын айтыса – тартыса жүріп дәлелдеуі, біртіндеп іске асыруы шын мәніндегі азаматтық ерліктің, гуманизмнің үлгісі болды. Ыбырай Алтынсариннің айрықша атап айтар тарихи еңбегінің бірі – оның қазақ балалар әдебиетінің негізін қалауы.
 	          Жазушының бір топ әңгімелері адамгершілік тәрбие мәселесіне жазылған. Адамзат баласы шыр етіп жерге түскеннен бастап ата - ананың аялы алақаны мен ыстық ықыласына бөленіп өсетіні белгілі. Ата - ана баласына небір асыл қасиеттерді үйретіп, жақсы азамат болуын тілейді және үміттенеді. Бұл тақырыпта да жазған Ыбырай шығармалары бар. Мысалы Асыл шөп, Бақша ағаштары, Таза бұлақ т. б. Әр әңгімесінде тәрбиенің ізі жатыр. Оны түсініп оқыған, көрген адам ғана ұлы ұстаздың шебер тәрбиеші екеніне көзі жетеді.
Әңгімелерінен үзінді. «Баланың айласы»  
Жас ұрпақ білім алды әр салада,
Алғырлар өнер десе жан сала ма.
«Өнер - білім бар, жұрттар» деген сөзі,
Мәңгілік із қалдырды әр санаға.
 	Ыбырай Алтынсарин өз шығармашылығы арқылы туған халқын білім алып, өнер үйренуге шақырды, жастарды ізгілік пен жақсылыққа, адамгершілікке тәрбиеледі.  Әр халықтың болашаққа бет алған тарихи даму жолында жарық жұлдыздай болып бағыт-бағдар сілтеген сөйтіп, сол ұлттың, халықтың тарихында есімдері ерекше аталатын зор тұлғалар болатыны айқын. Ол- тұңғыш ағартушы, педагог, жазушы- Ыбырай Алтынсарин.
Орынборда 1879 жылы Алтынсариннің тұңғыш оқу құралы «Қазақ хрестоматиясы» шықты. Бұл құралды орыс алфавиті негізінде жариялады. Алтынсарин «Қазақ хрестоматиясын» балаларға арналған өлеңдер мен шағын әңгіме - новеллалардан құрастырды. Олардың бірқатарын өзі жазды. «Қазақ хрестоматиясы» балаларға арналған өлеңдер мен шағын әңгіме - новеллалардан құрастырылды. Хрестоматияға қазақтың халық әдебиетінің үлгілерін де іріктеп кіргізді
Дарынды ұстаз, еңбекқор тұлға қазағымның қайраткері... Бұл теңеулердің барлығы Ыбырай атамызға айтылғандай. «Жақсының жақсылығын айту-ауыз іс» деп ойламаймыз. Ыбырайдың бізге жасаған жақсылықтарын өзіне қайтару - киелі ісіміз. Ыбырай жаққан шамды сөндірмей келер ұрпаққа таза қалпында аманаттау. Ыбырай Алтынсарин қазақ халқының ерекше дарынды саналы ғұмырын халқының игілігі үшін және елімізді өркениетті де мәдениетті елдердің қатысу жолына арнаған көрнекті тұлға. Ыбырай атамыздың жан-жақты дарын ретінде, негіз салушы ақын ретінде қарауға болатыны анық. Дегенмен, Ыбрайдың қазақ балаларының болашағы үшін жасаған ең негізгісі қазақ балаларына арналған мектебі. Қазақтың қара домалақ 14 баласын оқытудан бастаған шағын білім ордасы бүгінде ең жақсы биік мектептермен терезесі тең білім ордасына айналды. Ыбырай Алтынсаринды қазақ әдебиетінің атасы деп атайтын себебі, болашақ жастарға жоғары дәрежеде білім алып, келешегінен мол үміт күткен азаматтарға айналсын деген ізгі ниетпен «Қазақ хрестоматиясын» жазған болатын. Ыбырай атамыздың өлеңдері бүгінгі ұрпақты отан сүйгіштікке , жақсы мен жаманның ала жібін ажырата білуге, адалдыққа өнер ғылымға тәрбиелейді. Менің ойымша, Ыбырай атамыздың өлеңдерін сүйіп тыңдайтын бүгінгі жас ұрпақ нағыз отаншыл азаматтар болатыны анық. Сөздің төркініне келер болсақ, Ыбырайдай тұлға бір ғасырда дүниеге бірақ рет келеді. Ақын бұл жолда алуан кедергілерден қиындықтарды жеңе отырып, үлкен жеңістерге қол жеткізді. Өзінің өнегелі өмірі, тынымсыз ізденісі жан- жақты таланты арқылы Ыбырай Алтынсаринның шығармалары қазақ халқының бүгінінде алатын орны ерекше. Жүсіп Баласағұнның «Адамда жақсы қасиет болмаса, оған бақ та бақыт та қонбайды» - деген мына сөзімен Ыбырайды ғаламат тұлғаны қалыптастырғым келіп отыр. Менің пікірімше, Ыбырайды жақсы қасиеті оның еңбекқорлығы. Ол сол еңбек қорлығының арқасында болашақ ұрпаққа, халқына өшпес мұра қалдырып кетіп отыр деп ойлаймыз. Ыбырай атамыздың ұрпағына қалдырған мұрасы ұлан - ғайыр. Ы.Алтынсарин жастарды оқу – білім , өнерге үндегенде құрғақ насихатқа ұрынбайды, айтпақ пікірін оқушы зердесіне сіңіру үшін әр түрлі ұстаздық амал тәсілдерді қолданады. Бір аллаға сыйынып Кел, балалар, оқылық, Оқығанды көңілге Ықыласпен тоқылық! деген өлеңінде білім алуға, үндесе екінші жағынан, өмірдің бір қызығы тек байлықта деп ұғатын, оқу, өнер, ғылым-білімге мін бермейтін кертартпа көзқарасқа соққы береді. Өмірде сарқылмас мол байлық - білім екендігін айта келіп, оған қол жеткізу үшін ерінбей - жалықпай еңбектенудің керектігін түсіндіреді. Өнерді үйрен, үйренде жирен деп санаған халқымыз ұл қыздарының оң қолынан өнер тамған шебер болуына да мән берген.
Ыбырай Алтынсарин қазақ арасынан шыққан тұңғыш кемеңгер адам еді, ол қараңғы көшпелі өз халқының ішіне европалық цивилизацияның жарық сәулесін таратқан. Бұл Ыбырай Алтынсарин еңбектеріне берілген зор баға күні бүгінге дейін маңызын жойған жоқ. 
Ыбырай Алтынсарин 1889 жылы 48 жасында қайтыс болады. Қазақ даласында жарқ еткен жұлдыз сөнгенімен артында мәңгі өшпес мұралары мен шәкірттері халқына қызмет етіп келеді.
Ыбырай Алтынсарин өмірден өтсе де оның артына қалдырған мол мұрасы мәңгілік өшпейді. Мейлі біз қай жаста болсақ та Ыбырай атамыздың шығармалары бізге бағыт-бағдар беріп, әрдайым дұрыс жолды нұсқайды. Әрбір қазақ баласы дара да дана қайталанбас тұлға Ыбырайды мәңгілікке ұмытпайды. Ыбырай Алтынсарин - менің ғана емес, сонымен қатар шын талантты бағалай білетін барша қазақ халқының жүрегінде ойып тұрып орын алады. Олардың кеудесіндегі Ыбырай жаққан жолын мәңгілік өшпейді. Себебі, Ыбырай Алтынсарин - қазақ халқының сөнбес шырағы, даланың дара, дана ұстазы!
Ұлылар ұлағаты өркениеттің өр тауларына жетелейді. Ыбырайдай асыл бабаның таза, мөлдір, кәусар бұлағынан нәрлене білейік, рухани әлдене білейік ағайын. 

Пайдаланылған әдебиеттер тізімі:
1.К. Т. Жумагулов «Глашатый дружбы народов», Алма-Ата,1982 г.
2.Ыбырай Алтынсарин, Шәкәрім Кұдайбердіұлы, «Қазақ энциклопедиясы» Алматы, 2003 ж.
3.Ы. Алтынсарин «Избранные произведения», Академия наук КазССР,1957 г.
4.Ы. Алтынсарин «Даланың оятқан қоңырау иесі», Қостанай, 2001 ж.
5.Ы. Алтынсарин, «Даланың алып қоңырауы», Қостанай, 1991 ж.
6.Э. Дербісалин, «Ы. Алтынсарин-өмірі мен қызметі туралы» 1965 ж.
7.Ы. Алтынсарин, «Әдеби-сын мақалалар мен зерттеулер», «Жазушы», Алматы, 1991 ж.


